Коми Республика! Перым Степанӧн пернапасалӧм, Вӧр-валы да Шонді-мамлы эскысь войтырлӧн вежа му! Уна нэмся историяа мулӧн войвыв. Мича вӧр-ваӧн да ассьыныс Чужан мусӧ радейтысь йӧзӧн озыр му. Оз быдӧнлы сійӧ восьты ассьыс сьӧлӧмсӧ да сибӧд ас дорас. 
Сійӧ нюжалӧма Арктикасянь Роч му шӧрӧдз уна сюрс километра вылӧ. Дзор Урал пӧлӧн паськӧдчӧма помтӧм-дортӧм веж Парма. Чукыль-мукыльӧн визувтысь сӧдз  юяс да ёльяс, эзысьӧн читкыралысь тыяс да вадъяс. Нюръясӧн серӧдӧм прӧшвиа, кыаӧн востымасьысь енэж ув. Аслыспӧлӧс шемӧсмӧдана му: помасьлытӧм войыс вежсьӧ сэтшӧм жӧ помасьлытӧм лунӧн, джуджыд толаяссӧ путкыльтӧны тундраса уна рӧма  быдмӧг-бияс. Поводдяыс тані вежласьӧ: тӧлын бушколалӧ, тулысын лача сетӧ, гожӧмын шонді югӧрӧн малыштӧ, а арын сетӧ мортлы вӧр-ва озырлунсӧ.
Комиын вӧрзьӧдлытӧм вӧръяс, ЮНЕСКО-ӧн видзантор.  «Югыд ва» национальнӧй паркын пӧль-пӧчьяслӧн эм вежаин: Манарага из. Маньпупунёрын сулалысь  бӧлбан мыгӧра изъяс – Россиялӧн сизим дивӧторйысь ӧти! Татшӧм вежаинъясыс сетӧны вын и бурмӧдӧны мортлысь ловсӧ. 
Коми Республика — стратегия боксянь Россиялы тӧдчана юкӧн. Сійӧ видзӧ  нэмӧвӧйся лымйӧн тырӧм быд сикас минерала озыр кӧзӧд. Уна рӧма зарни: из шом – тайӧ сьӧд зарни, мусир – руд зарни, биару – кельыдлӧз зарни, вӧр – веж зарни, а нӧшта титан, боксит, трунда, сотчан сланеч да мукӧд – найӧ могмӧдӧны уджӧн,  шонтӧны,  нуӧдӧны мӧвпъястӧ ылӧ-ылӧ да бергӧдӧны юр. 
Тані эмӧсь гырысь промышленнӧй предприятиеяс. Содӧ ферма да парник лыд. Кӧрт туй да машинаа туй, енэжӧд да ва вывті ветлан туйяс йитӧны кар-район шӧринъяс. Талун винёв, вына, пельк чери-звер-пӧтка кыйысьлӧн муыс шензьӧдӧ выль могъяс олӧмӧ пӧртӧмӧн, выль нога олӧм тэчӧмӧн.
Республика ылӧдз юргӧ и наука да культура боксянь шедӧдӧмторъясӧн.  Татчӧс туялысьяслӧн уджъясыс нималӧны и суйӧр сайын. Быд во  техникумъяс, шӧр да вылыс тшупӧда велӧдчанінъяс помалӧны сёысь унджык профессияа том йӧз.  Сӧвмӧ  спорт да экотуризм, семьякостса оландыр да дзоньвидза оланног. Кыпӧдӧны уна сикас социальнӧй, культурнӧй да спортивнӧй объект. Вежӧрӧ мӧрччана войвывса  серпас шемӧсмӧдӧ весиг опыта ветлысь-мунысьӧс.
Коми му! 
Уна тӧдчана йӧзлӧн чужанін.  Миян муным вердіс-удтіс ылӧдз нималана спортсменъясӧс. Быдлаын: и Роч муын, и суйӧр сайын тӧдӧны коми артистъясӧс, театръяссӧ да гижысьясӧс. 
Уна нэмся историяа, но ловнас век том. Тані тӧрытъяыс да талунъяыс йитчӧма зэв топыда, йӧзыс олӧны  нэмӧвӧйся традицияӧ кутчысьӧмӧн да Чужан мулысь историясӧ пыдди пуктӧмӧн.  Ичӧт сикт-грездлӧн вӧрзьӧдлытӧм мичлуныс, пӧль-пӧчлӧн шуӧм-висьталӧмыс, джодждӧраӧ кыӧм олӧмыс, войтырлӧн торъялана сёрнисикасыс да  литература кывйӧн ӧтувтӧм сёрни-гижӧдыс,  кудъясысь лэптӧм сыръя сарапаныс артмӧдӧны Коми мулысь кӧр-серсӧ. Коми му лоис гортӧн уна войтырлы. 
Ми ставӧн аслыспӧлӧсӧсь, но сэк жӧ ми — ӧтувъя ыджыд котыр! Зілям бурмӧдны асгӧгӧрса олӧмсӧ, эскам выль вермӧмъясӧ да повтӧг видзӧдам аскиа лунӧ!
Видза корам Коми муӧ!
